
Zaqafqaziya (Cənubi Qafqaz) Komissarlığı
Rusiyada 1917 – ci il oktyabr çevrilişindən sonra yaranmış sovet rejimi tanımayan Xüsusi Cənubi Qafqaz Komitəsi devrildi. Noyabr ayının 15 – də Cənubi Qafqazı idarə etmək üçün Tiflisdə Zaqafqaziya (Cənubi Qafqaz) Komissarlığı təşkil edildi. Komissarlığın sədri gürcü menşeviki Y.P.Gegeçkori idi. Cənubi Qafqazın hər üç milləti bu qurumda təmsil olunmuşdu. Bu hökumət Rusiyada yaranmış hakimiyyəti tanımayaraq özünü “müstəqil Zaqafqaziya hökuməti” elan etmişdi. Xarici gərginlik və daxili fikir ayrılıqları Komissarlığın fəaliyyətini çətinləşdirirdi.
Zaqafqaziya Komissarlığı vəziyyəti sabitləşdirmək üçün dekabrın 5 – də Ərzincanda Osmanlı dövləti ilə barışıq sazişi imzaladı. Ərzincan sazişinə əsasən Qafqaz cəbhəsindən rus qoşunları geri çəkilməyə başladı. Cəbhədən qayıdan rus ordusu öz silah və hərbi sursatını erməni və gürcü hərbi hissələrinə,  Bakı bolşeviklərinə vermişdi. Azərbaycan fraksiyasının səyi nəticəsində Zaqafqaziya Komissarlığının qərarı ilə Şəmkir stansiyasında yerləşən rus polkunun tərk – silah olunması başlandı. Rus əsgərlərinin müqavimət göstərməsi 1918 – ci ilin yanvar ayında tərəflər arasında toqquşma ilə nəticələndi. Hər iki tərəfdən ölənlər və yaralananlar oldu. Bakı Sovetinin rəhbərliyi və bolşevik mətbuatı Şəmkir hadisələrindən müsəlman əhalisini tərk – silah etmək, milli qırğın törətmək, şəhəri müsəlman “əksinqilabçılarından” təmizləmək üçün istifadə etdilər.
Zaqafqaziya Komissarlığının sabitlik yaratmaq səyləri onu böhrandan xilas edə bilməədi. Nəhayət, 1918 – ci il fevralın əvvəllərində o, istefaya getməli oldu.
Zaqafqaziya Seymi
1918 – ci il fevral qyının 10  - da Zaqafqaziya Seymi yaradıldı. Seymdə üç əsas fraksiya – menşevik, müsavat və daşnak fraksiyaları var idi. Burada çoxluq müsəlman partiyaları blokuna məxsus idi. Azərbaycan fraksiyası Seymdə 4 partiyaya məxsus 44 millət vəkili ilə təmsil olunmuşdu. Fraksiyanın rəhbəri M.Ə.Rəsulzadə idi.
Zaqafqaziya Seymi də öz fəaliyyətinə Osmanlı dövləti ilə sülh danışıqlarının müzakirəsi ilə başladı. Seymin Azərbaycan fraksiyası Osmanlı dövləti ilə sülh müqaviləsinin imzalanmasını Cənubi Qafqazda vəziyyətin sabitləşməsi üçün əsas şərt hesab edirdi. 
Mart ayının 3 – də Sovet Rusiyasının Almaniya ilə Brest – Litovsk sülh müqaviləsinin imzalanması ermənilərin iddia etdikləri “Türkiyə Ermənistanı” planlarınıalt – üst etdi. Müqavilənin şərtlərinə görə 1877 -78 – ci illər Rusiya – Osmanlı müharibəsinə qədərki sərhəd xətti bərpa edilməli, Qars, Ərdahan və Batum vilayətləri Osmanlı imperiyasına verilməli, rus qoşunları osmanlı ərazilərində və sərhəddə yerləşən erməni silahlı birləşmələrini tərk – silah etməli idilər.
Mart ayının 14 – də Trabzon konfransı öz işinə başladı. O,  bir ay davam etdi. Konfransda Cənubi Qafqaz nümayəndə heyəti Brest – Litovsk müqaviləsinin Qafqaza aid olan maddələrinə etiraz etdi. Osmanlı tərəfi isə Cənubi Qafqazın öz müstəqilliyini elan etməyincə, həmin etirazı əsassız hesab etdi. Türklərin fikrincə, Cənubi Qafqaz hökuməti müstəqil dövlət kimi taninmaq istəyirsə, Rusiyada ayrıldığını rəsmən bildirməli və istiqlaliyyətini elan etməli idi.
Zaqafqaziya Seyminin mart ayının 22 – də keçirilən iclasında gürcü və erməni fraksiyaları Osmanlı imperiyasına qarşı müharibə elan etməyi  təklif etdilər. Azərbaycan fraksiyası isə güzəştli sülhə nail olmağı məqsədəuyğun sayaraq, osmanlılarla müharibə aparacağı təqdirdə  azərbaycanlıların bu savaşda iştirak  etməyəcəklərini bildirdi.
Azərbaycan fraksiyasının sülh mövqeyi Seymi öz fikrindən döndərə bilmədi. Seym 13 aprel tarixli iclasında Osmanlı dövləti ilə müharibə haqqında qərar qəbul etdi. Bununla da Trabzon konfransı öz işini dayandırdı. Müharibə cəmi səkkiz gün davam etdi. Osmanlı qoşunları aprelin 15 – də Batumu tutdu. Erməni və gürcü qoşunları geri çəkildilər. Nəticədə Seym Osmanlı dövlətinin tələblərinə əsasən, Brest – Litovsk sülh müqaviləsinin şərtlərini qəbul etməklə yanaşı, aprelin 22 – də Cənubi Qafqazı müstəqil federativ respublika elan etdi. O, ancaq 34gün yaşadı. 
Bolşeviklərin Bakıda möhkəmlənmək cəhdləri
Bakı Cənubi Qafqazda Zaqafqaziya Komissarlığının, sonralar isə Seymin səlahiyyətlərindən kənar olan yeganə şəhər idi. Oktyabr çevrilişindən sonra, bolşeviklər oktyabr ayının 31 – də Bakı Sovetinin iclasında hakimiyyəti öz əllərinə aldıqları barədə qətnamə qəbul etdilər. Noyabrın 2 – də Bakı Sovetinin konfransını çağırıb Bakıda Sovet hakimiyyətini elan etdilər. Stepan Şaumyan Bakı Soveti İcariyyə Komitəsinin sədri seçildi.
